
   Пушкин ун чух Пăкачав çулĕпе

Пынă иртсе пирĕн ял çумĕпе.

Каç пулттипе карнăран кантăка

Хушнă яла пăрăнма ямшăка.

Ывăннă учĕсене кантарма

Чарăннă пирĕн пата çĕр каçма.



Пушкин чăваш патĕнче хăнара

Ĕçнĕ сăра авалхи алтăртан.

Пушкин чăваш патĕнче хăнара

Çинĕ хальччен курман тутлă шăрттан

Пушкин чăваш патĕнче хăнара

Çăвăннă теççĕ хура мунчара...



Мăн асаттен ашшĕпе юнашар

Ларнă тет сăвăç вăрах калаçса,

Пăкачавсем хĕмлентернĕ пушар

Сӳннĕ кĕлне ерипен салатса.

Чĕмсĕр чăвашăн асап пурнăçне

Пушкин хĕрхеннĕ пулас ун чухне.

Тепĕр кунне хăнана ăсатма

Ăшă икерчĕ пĕçернĕ çатма.



Çăкăр-тăваршăн чунтан тав туса

Пушкин хăварнă тет кĕмĕл парса.

Мĕн паянччен çӳрет çав сас-хура,

Вăл нихăçан манăçмасть халăхра.

  